Татарстан Республикасы

Актаныш районы

Әтәс төп гомуми белем бирү мәктәбе



                                       Төзеде: 1 категорияле укытучы

                                                                      Фәттахова Тәнзилә



                                   Марсель кызы

         Тема: Хәзерге  җәмгыять  шартларында яшь буынны тәрбияләү      үзенчәлекләре.

Максат: хәзерге шартларда балаларга тәрбия бирү үзенчәлекләре турында фикер алышу, гаиләдә ата кешенең ролен күтәрү, җирле һәм милли традицияләргә мәхәббәт тәрбияләү, сәламәт яшәү рәвеше формалаштыру. 

        Үткәрү формасы:  эшлекле уен.

        Җиһазлау: “Без күңелле яшибез” дип исемләнгән гаилә газеталары, “Тәрбиядә халык педагогикасы” темасына стенд, магнитофон, ата кешенең бала тәрбияләүдәге роле турында бөек кешеләрнең фикерләре.

   
“Мәктәп күпме генә тәрбияләргә тырышмасын, яхшы аталардан башка , тәрбия барыбер тулы була алмый”.    (Н.М. Карамзин).

 
“ Ата-аналар , үз балаларын борчулы һәм үтә мәрхәмәтле хисләр белән яратып, аларны бозалар. Балаларны намуслы итә торган, тыныч һәм ягымлы тагын бер мәхәббәт бар.Чын атаның мәхәббәте әнә шундый”.  ( Д. Дидро)

 
 “Ата-аналарның тормышы һәм эше, аларның  гражданлык йөзе, аларның үз-үзләрен тотышы гына ата-ана авторитетының төп нигезен тәшкил итә”.  (А. С. Макаренко)

                       Эшлекле уен мәктәп күләмендә ата-аналар белән үткәрелде. Аңа әзерлек барышында аерым классларга  биремнәр бирелде. 7 класс укучылары “Без күңелле яшибез” дип исемләнгән гаилә газеталары, 9 класс укучылары белән “Тәрбиядә халык педагогикасы”темасына стенд төзелде. Тәрбиядә ата кешенең ролен чагылдырган бөек кешеләрнең фикерләре тупланды. 6 класс укучылары концерт программасы әзерләделәр.

Кичә барышы
.

                                               Хөрмәтле әти-әниләр!

   Бүген безнең һәммәбезне дә уртак уй, уртак фикер берләштерә. Ничек итеп хәзерге заманга яраклаша ала торган, әхлаклы, итагатьле, киң эрудицияле шәхес тәрбияләргә. Шушы уңайдан без сезне “Хәзерге җәмгыять шартларында яшь буынны тәрбияләүдә ата-ананың роле” дип исемләнгән эшлекле уенга чакырабыз.

    Музыка астында уенга катнашучы ата-аналар сәхнәгә чакырыла.     Алар өч өстәлгә  урнаштырыла.

                                    Концерт номеры .

Беренче  бирем “Әйдәгез, танышыйк!” дип атала. Һәр уенчы үзенең гаиләсе, аның традицияләре белән таныштыра.

Алып баручы. Гаилә-изге урын. Анда бер-берсен хөрмәт иткән , яраткан кешеләр генә яши. Ә гаилә тәрбиясенең максаты- гаиләдә тыныч тормыш, тәртип булдыру, игелекле хезмәт итү, булган ризык-нигъмәтне бәрәкәтле тоту, исраф итмәү, бер-береңне ихтирам итү, хөрмәтләү, хәрәмнән саклану.

Икенче бирем. Сезнең гаиләләрегезнең җитәкчесе кем? Әлбәттә, әти кеше.

      Безнең татар халкында әти кеше чыннан да борынгыдан гаилә башлыгы булып торган. Ни әйтсәң дә, гаилә аның җилкәсендә тора. Чын ирләр, асыл ирләр –ил терәге, гаиләнең төп таянычы да.

      “Ата хакы- тәңре хакы” дигән сүзләр һәммәсен дә аңлатып бирә шикелле. Аны хаклауга карата борын-борыннан болай дип әйткәннәр:”Атаңа ни кылсаң, алдыңа шул килер”,-дигәннәр.

       Менә шундый олы исемгә лаек булу өчен ата кеше нинди сыйфатларга ия булырга тиеш дип уйлыйсыз?

Җаваплар тыңлана.

       Ә хәзер сезгә Әгерҗе районы мөгаллимәсе Нәсимә Сипованың шигырь юлларын укып китәм.

                    Малайлар.

Ат сакларга төшкән малайларның

Язмышына кемнәр кызыкмас?

Атлар акылын буйсындыра алган

Йөгәннәре һич тә тутыкмас.

Ат саклаучы авыл малайлары

Айлы кичтә учак көйрәтә.

Ат өстендә йөргән малайларны

Тормыш сыный, ега, өйрәтә...

Малайларны сынап , ирләр итә,

Ир-ат сүзе шуннан киләдер.

Әтиләрдән башка тормыш юк шул,

Гел-гел шуны уйлыйм нигәдер...

Күкләребез һәрчак имин булсын,

Атлар яуга бүтән кермәсен.

Бәхетебезне алып китә торган

Язу әтиләргә килмәсен. 

Өченче бирем. Хөрмәтле әти-әниләр! Бүгенге тормышыбыз бер дә мактанырлык түгел. Үсмерләр арасында җинаятьчелек котырып үсә, ата-ана да үз вазифасын онытып бара. “Ата улны, ана кызны  белми”.Кайбер аналар балаларын ташлап китә. Яшьләр арасында наркоманлык күренешләре киң җәелде. Бала наркоман булмасын өчен анда нинди сыйфатлар тәрбияләргә һәм нәрсәләрне төшендерү мөһим дип саныйсыз?

   Алар әзерләнгән арада концерт номеры күрсәтелә

· Әйе. Бала наркоман булмасын өчен , анда ихтыяр көче, тәвәкәллек, намуслылык, хезмәт сөючәнлек, җаваплылык хисе тәрбияләргә, ныклы белем бирергә кирәк. Аларга түбәндәгеләрне төшендерү мөһим:

· гаиләдә бала кечкенәдән алкоголь, тәмәке, көнкүрештә кулланыла торган матдәләрнең агулы, кеше өчен зыянлы булуын белергә тиеш.

· даруларны ихтыяҗ булмаса эчмәскә, тиешле урында сакларга кирәк.

· таныш түгел кешеләргә сагаеп карарга өйрәтегез.

· бала теләсә нинди тәкъдим, күнегүләрдән баш тарта белергә тиеш.

· наркотик матдәләр куллануның нәрсәгә китерүен аңлатыгыз.

· баланың яраткан шөгыле булсын, спорт,сәнгать, хезмәт белән мавыккан балалар начар гадәтләргә тартылмый.

· гаиләдә дуслык, мәхәббәт, үзара аңлашу булсын.

Дүртенче бирем. Яшьләр арасында дорфалык, тәртипсезлек, тупаслык күренешләре киң җәелде. Бу нилектән шулай? Без тәрбиядә нинди ялгышлыклар җибәрдек? Моны ничек төзәтергә? Балаларыбызны бәхетле итү өчен нәрсә эшләргә? Тәрбиядә нинди кыйблага карарга кирәк?

Ә бит үткәнебезгә әйләнеп кайтсак, татар халкы гомер-гомергә эшчән, намуслы, әдәпле, кунакчыл, ачык йөзле булуы белән танылган. Матур гореф-гадәтләр , кунакка йөрешү, милли бәйрәмнәр уздыру хезмәт кешесенә дәрт өстәгән.

Өлкәннәрне аксакаллар дип йөрткәннәр, авыр хезмәт башкара алмаса да, алар зур терәк саналган. 

Әйе, ата-бабалар мирасына күз салсак, без үзебез өчен күп гыйбрәт алыр идек.

Дәүләтебез, милләтебез, балаларыбызның киләчәге үткәнебезнең иң яхшысын кире кайтаруга, аны яңартуга , ягъни  тарихыбыз , мирасыбызны, татар халкының гореф-гадәтләрен, элек-электән килгән бала тәрбияләү, гаилә кору, анда хезмәткә өйрәнү, тормышка әзерләү тәҗрибәсен яңадан өйрәнүгә килеп тоташа.

Без хәзер тормышта еш була, ләкин аңа игътибар бирми торган кимчелекләр, уңай яклар белән очрашырбыз.

Һәр группага бер педагогик ситуация бирелә.

1. Ике карчык сөйләшә-сөйләшә, чәй эчеп утыра. Ана (килен) чәй ясый. Күрше карчыгы:

-И, Мәрфуга ахирәт, киленең бигрәкләр дә уңган инде. Ул чәегезнең тәмлелеге, ипиегезнең йомшаклыгы!

Килен:

- Яратсагыз, ашагыз  әле, каймагыннан да авыз итегез, балына да җитешегез.

(Шул вакыт оныклары кайтып керә, аяк киемнәрен төрле якка ыргыта)

Онык: 

· Уф, арыдым. Урам сугышында тәки теге оч малайларын җиңдермәдек бит. Карале, үзләре чәй эчеп утыралар, ә миңа бирмиләр. (Зурлар арасына кереп утыра, кашыкны алып өстәлгә бәрә).                                                                                                

Күрше карчыгы:

· Исәнме, улым?!

Онык:

-Привет, бабуля!

Ана:

- И, улым, матурым, бигрәк ачыгып кайткан шул. Хәзер ашатам.

   Әбисе: 

-Әйе,хәзер заманалар үзгәрде. Без яшь вакытта...

Сораулар: 1. Әби ни әйтергә теләде?

2. Сез әни кешенең нинди яхшы якларын, кимчелекләрен күрдегез?

Җаваплар:1. Әби хәзерге яшьләрнең , балаларның тәртипсезлеге хакында әйтергә, үзләре яшь вакытта балалар белән зурлар арасында икенче төрле мөнәсәбәтләр булуын искә төшерергә теләгәндер.

Уңай яклар: киленнең күрше карчыгын аяк өсте сыйлавы, кунакчыллык.

Кимчелекле яклар: баланың исәнләшә белмәве, сугышып кереп, мактанып сөйләве, өстәл артында үз-үзен тота белмәве; әдәпсезлек, олыларның кисәтү ясамаулары.

2 .    Әбисе оныгына яшь вакыттагы сандыгын күрсәтә.

Әби:

-Менә бусы- чиккән сөлге, монысы түрләмә дип атала, аны элек өйнең буеннан буена эләләр иде, ә менә бусы, кызыл чәчәклесе, өстәл япмасы була.

Кыз:

-Әбием, рәсемнәре бигрәк матур.

Әби:

-И бәбкәм, рәсемнәр түгел ул, аны кияүгә чыкканда бирнә итеп төрле җепләр белән чиккән идем.

Кыз:

-Әйдә, әбием, эскәтерне өстәлгә ябып куйыйк, матур булып торсын.(Әнисе кайтып керә)

Ана:

-Бусы ни тагын? Кем инде иске модадагы мондый әйберләрне яба?Кеше көлгәнче алып куегыз.

Кыз:

-Аны мин җәйдем. Әле әбием мине шундый матур җепләр белән чигәргә дә өйрәтәм, -диде.

Ана:

-Кит аннан, күз бетереп утырырга, андый эскәтерләр белән базар тулы. Чигү чигеп утырганчы, китабыңны укы.Әнкәй, син дә инде, әллә саташа башладың, соңгы вакытта гел шул иске сандыгыңны актарасың.

Сораулар: 1. Ана нинди ялгышлыклар җибәрде?

2. Иске сандыклар сездә сакланамы, алар нинди тәрбия чарасы итеп файдаланыла?

Җаваплар: 1. Ананың ялгышлары: олы кешенең хәтерен калдыруы; баланы эштән биздергеч сүзләр әйтүе һ.б.

2. Иске сандыклар бүгенге көндә дә әһәмиятен югалтмый. Андагы әйберләр татар сәнгате аша эстетик тәрбия бирү чарасы итеп файдаланыла.

3 .

(Ана ашарга әзерли, ата кырын ятып телевизор карый, бала әнисе янына килә)

Бала:

-Әни, мин дә тәбикмәк пешерим әле?

Әни:

-Әй, эчемне генә пошырмасана.Сиңа эш кушсаң, бөтен өйне яңадан җыештырасы була. Бар әле, әнә атаңның бер эше дә юк.

Бала әтисе янына килә:

-Әтием, бүген мәктәптә шундый кызык булды, сөйлимме? Шундый матур җыр өйрәндек.

Ата:

-Күрмисеңмени, арып кайттым. Әнә телевизор кара ,футболның кызган чагы. (Бала кая сугылырга белми.Киштәдән нидер алмакчы була, ул ишелеп төшә. Тавышка ата белән ана йөгереп чыга, бала елый башлый.)

 Ана:

 - Уф алла! Үләм инде синең белән. Бер эш рәте белмисең. Мәктәптә ни генә өйрәтәләр соң сиңа?

Сораулар:1. Гаиләдә баланы хезмәткә өйрәтүдә сез нинди кимчелекләр күрдегез? 2. Татар гаиләләрендә бу эш ничек куелган?

Җаваплар: 1. Ата-ана баласын кече яшьтән хезмәткә өйрәтергә кирәклеген белми.

2. Һөнәргә кыз баланы- ана, ир баланы ата өйрәткән. Күпчелек бала әти-әнисеннән үрнәк алган, хәлле кеше балалары махсус һөнәр ияләреннән төрле һөнәрләр үзләштергәннәр.

                          Концерт номеры.

  Алып баручы.“Алтыда кермәгән- алтмышта да кермәс” дип юкка гына әйтмәгәннәр.Галимнәр раславынча, кеше үзе аласы белем һәм тәрбиянең 70% ын 6 яшькә кадәр ала, калганын гомер буе тулыландыра гына.

  Сезнең игътибарга И. Юлдашевның “Истәлек” шигырен укып үтәм.

      Мәрхәмәт, кешелеклелек, изге уй, яхшы теләк,

      Җирдә яшәүче һәркемгә һәрдаим зарур, кирәк.

      Бу сыйфатлар халкыбызга килгән элек- электән

      Өлкәннәргә хөрмәтне дә бабайлар таләп иткән.

      Яңарышлар барганда да саклансын иске гадәт.

      Халкыбызны күркәм иткән тыйнаклык, тәртип, әдәп.

5 бирем. Тормыш булгач, төрле хәлләр була. Балалар чишә алмастай авыр хәлләрдә кала. Күпчелеге төшенкелеккә бирелеп, хәтта үзләренә кул салуга да барып җитә. Гаиләдә без аларга шушы авыр хәлләрдән  чыгу юлларын да төшендерергә тиеш.  Хәзер сезгә шундый бирем. Шушы хәлдә калган балага нинди киңәш бирерсез?

 1 группага: Үтә ярсыган чагымда мин...    

 2 группага: Миңа кемдер соклану белдерсә...

 3 группага: Әгәр мине берәрсе куркытса, мин бу хакта...

Фикерләрне дәвам итәргә.

                                 Концерт номеры.

6 бирем. Балалар арасында хокук бозу күренешләре дә очрый. Алар ялгыш юлга басмасын өчен ,безнең үзебезнең дә Җинаять кодексы буенча да хәбәрдәр булуыбыз сорала. Хәзер группаларга ситуацияләр тәкъдим ителә. Шушы хәлләрдә калган балаларны нинди җаваплылык көтә. Ничек аңлатырсыз?

         1. 16 яшьлек егетнең яңа чалбар аласы килә. Әти-әнисе акча бирми, бурычка алырга да кеше юк.Бер кибеткә кергәч, ул кибетченең кассаны ачык калдырып , эш урыныннан киткәнен абайлап ала, 500 сум акча урлый. Кибетче егеткә шикләнә, аны тоткарлыйлар. Егетне нинди җәза көтә?

Җавап: Җинаять өчен җаваплылык. (158 статья) Җәза- штраф яки 3 елга ирегеннән мәхрүм итү.

2. 15 яшьлек кызлар дискотекадан соң класска кереп кызыл аракы эчмәкче булганнар. Шулвакыт класс җитәкчесе килеп кергән. Аракы алып килгән кызны балигъ булмаганнар комиссиясенә чакырганнар. Аны нинди җәза көтә?

Җавап: Административ җаваплылык. 162 статья нигезендә әти-әнисеннән штраф түләтелә.

3. Малаеңның классташы мәктәп бәдрәфендә тәмәке тарткан. Моны дежурный укытучы күргән. Малаеңны нинди җәза көтә?

Җавап: Мәктәп уставында күрсәтелгәнчә тәртип бозган өчен җавап бирү таләп ителә.

Алып баручы.  РФ Җинаять кодексында билгеләнгән теге яки бу җинаятьне кылган өчен шәхес җавапка тартыла .Гомуми кагыйдәләр нигезендә аерым зат 16 яшьтән генә кылган җинаяте өчен җәза үти. Ләкин кайбер төр закон бозулар өчен җаваплылык 14 яшьтән үк билгеләнә. Мәсәлән, наркотик һәм психикага тәэсир итүче матдәләр урлау, кеше сәламәтлегенә күрәләтә зыян салу һ.б.

Административ җаваплылыкка тарту 16 яшьтән гамәлгә ашырыла. Ул балигъ булмаганнар комиссиясе тарафыннан,тәртип бозуның төренә карап  билгеләнә.. Мәктәп уставын бозу булса, 6 яшьлек бала да ярамаган эше өчен җавап бирә. Мәктәп директоры аңа шелтә, каты шелтә белдерә ала.   

       7 бирем. Педагогикада “Укытучы- укучы- ата-ана” дигән төшенчә яши. Сез үзегез, сезнең укыган балагызның класс җитәкчесе бу өлкәдә ниләр эшли? Менә шушы бәйләнешне тормышка ашыруда тагын ниләр эшләргә кирәк? Сезнең мәктәп белән элемтәгез ничек тормышка ашырыла?

      Алып баручы. Әйе, Мәктәп коллективы соңгы елларда бу юнәлештә шактый нәтиҗәле эшли. Класс җитәкчеләре ата-аналар белән даими элемтәдә тора. Алар өчен “Ачык ишек” көннәре, җыелышлар, кичәләр уздырыла. Кайбер традицион бәйрәмнәр ата-аналарны чакырып билгеләп үтелә. Мондый чаралар укытучылар, укучылар, ата-аналарның  үзара рухи якынаюына, бер-береңне аңлап, ярдәмләшеп эшләүгә китерә.

    А.С. Макаренко гаиләдә балаларны тәрбияләүгә багышланган мәгълүм лекциясендә болай дип язган: “ Балаларга тәрбия бирү- тормышыбызның  иң мөһим өлкәсе. Безнең балалар – илебезнең булачак гражданнары, яхшы аталар һәм аналар булып үсәргә тиеш. Тагын бер хакыйкатьне онытмыйк: балаларыбыз –алар безнең картлыгыбыз. Дөрес тәрбия бирү- ул безнең бәхетле картлыгыбыз, начар тәрбия бирү- ул безнең булачак кайгыларыбыз, күз яшьләребез, безнең башка кешеләр , бөтен ил алдында кылган гаебебез”.

     Ә тормышта төрле гыйбрәтле хәлләр очрап тора. Берничә бала тәрбияләп үстергән әби-бабайлар, картлык көннәрен картлар йортында үткәрергә мәҗбүр. Әти-әнисе исән булып та картлар йортларында тәрбияләнүчеләр шактый. Балаларыбыз тигез гаиләдә , сәламәт булып үссеннәр, безгә картайган көнебездә алар янәшәсендә булырга язсын. Һәр ата-ананың изге теләге кабул булсын. Бер-беребезгә ягымлы, игътибарлы, ихтирамлы булыйк.

                  Уенда катнашучыларга бүләкләр тапшырыла.


Кулланылган әдәбият: Наркоманияне  кисәтүнең психологик нигезләре . Р.Х.Шакуров, Р.Р. Гарифуллин.   

             Татар халык педагогикасы. Р.А. Низамов, Җ. Г. Нигъмәтов. 

             Педагогик поэма. А.С.Макаренко.

Тема: Туган авылым минем.

Кичә укучыларны  шушы җирлекнең тарихы, анда яшәп тирән эз калдырган , моңарчы әле исемнәре телгә алынмаган шәхесләр тормышы белән таныштыру, туган ягы белән горурлану хисләре тәрбияләү максатыннан үткәрелде. Кичәдә 1-9 класс укучылары  катнашты.

    Бүлмәнең алгы өлеше авыл өе кебек җиһазландырылды: стенага чиккән келәм эленде, бер якта кровать, аның өстенә палас җәелде, чигүле мендәрләр куелды.Тәрәзәгә чиккән сөлге,пәрдәләр эленде. Идәндә суккан паласлар. Түрдә өстәл урнаштырылды. Анда самовар, милли ризыклар, чынаяклар куелды.

    Чарага әзерлек барышында авылларыбыз тарихы,моңарчы исемнәре телгә алынмаган күренекле шәхесләребез тормышы, “Игенче даны” газеталары аша алар турында язылган истәлекләр өйрәнелде. Филология фәннәре кандидаты О.Р. Хисамовның  “Туган авылым минем” дип исемләнгән  видеофильмы, авылыбыз кешеләренең данлы үткән юлына карата төзелгән альбом файдаланылды. Хөрмәтле укытучыбыз Мәдинә Вәҗиевна Дәүләтованың  үзе өчен генә язган шигырьләр  җыентыгыннан туган җир, ата-ананы хөрмәтләүгә багышланган шигырьләре яттан өйрәнелде. Үзе шушы кичәгә кунак итеп чакырылды. Күренекле шәхесләребез турында сөйләгән вакытта  файдалану өчен фонограммалар яздырылды. Балалар  әби-бабаларыннан истәлеккә калган, хәзерге вакытта гаилә ядкәрләре итеп саклана торган борынгы чиккән сөлгеләр, мендәр тышлары,  паласлар , бәйләнгән кровать япмалары алып килделәр. Концерт программасы әзерләнде

.

                           Плакат:     “Авылыбызның ямен, суы, тәмен беләм.

                                             Шуңа күрә сөям җаным, тәнем белән”

                                                          Г. Тукай.                                       .                                                      Моңлы көй яңгырый.

1укучы.   Туган җирем! Куеныңнан бәрелә

                 Батырларның эссе тыннары.                

                 Кайнар күкрәгеңә бер сыенсам,

                 Язылып та китә сыннарым.

2 укучы.   Яңарып та китә күңелләрем 

                  Кушыла сулышым синең сулышка

                  Нәни кыяк, бөртек туганың да

                  Нинди гайрәт белән сулышкан.

1 укучы.     Бәйрәм бит ул - һаваларын сулап  

                    Сукмагыңнан тик бер үтүләр 

                    Нинди бәхет, нинди чиксез бәхет 

                     Шушы җирдә туып үсүләр .

2 укучы.    Туган җирем! Түгеп хәләл тирен

                   Халкым сине гөлдәй ил иткән

                    Омтылам мин синең биеклеккә 

                    Омтылам мин синең киңлеккә.

Алып баручы.

          Бала дөньяга килә, беренче тапкыр туган нигезендә үзенең тавышын яңгырата. Бу вакытта әле ул бернәрсә аңламаса да, әни назын тоеп, ата-баба нигезендә яши башлый. Кызарып чыккан кояшка карап күзләрен ача, өй түрендәге кошлар сайравыннан туктый; яңгыр яуганда, йөзенә сәерсенү билгеләре чыгара. Аның анасы да баласының көләч, шат йөзен күреп, бишек җырын көйли, йомшак куллары белән баласын назлый, аңа чын күңелдән изге теләкләр тели.

          Мин дә кечкенәдән ата-ана назын тоеп, аларның сүзенә колак салып үстем. Әти-әниемнең : “Туган үскән җиреңә мәрхәмәтле бул, аны ярат, ата-баба нигезен онытма! “-дигән сүзләре хәтеремә бик тирәнтен уелып калды. Ничек соң инде шундый гүзәл табигатьле, газиз туган ягыңны яратмаска, онытырга мөмкин! ?

Алып баручы.

          Хәерле көн, хөрмәтле кунаклар, укучылар, укытучылар! Без бүген “Туган авылым минем “ дип исемләнгән кичәгә җыйналдык. Хәзер авылыбызның гүзәл тарихы, аның күркәм кешеләре белән танышырбыз.

         Әй, гуган ягым! Нинди гүзәл син! Синең гүзәллегеңә кемнәр генә сокланмаган. Шигырьләр иҗат итмәгән.

    Укучы “Туган авылым” шигырен укый. М.В.Дәүләтова сүзләре.

 Туган авылым сине юксынамын,

 Шактый гомеркәйләр үтсә дә.

 Сихри дөньяларың үзеңә тарта,


 Айлар, еллар узып китсә дә.

 Күңелем белән урыйм урамыңнан,

 Яланнарың буйлап үтәмен.

 “Карга ботка”сы пешергән урыннарны

 Саклык белән барлап китәмен.

 Искә төшә синең һәр сукмагың,

 Гамьсез балачагым, дусларым.

 Чикләвекле әрәмәләреңдә,

 Кәшәнкәләп аны җыйганым.

 Караңгы төшүгә яланыңда,

 Сыер көтә идек, ашатып.

 Шаярышып уйный, көлә идек

 Бөтен дөньябызны онытып.

 Өянкеле ярларыңда су коенып,

 Эссе көнне чыкмый ятканнар.

 Бик күп булды йөзә өйрәнгәндә,

 Шул суларда батып алганнар.

Алып баручы. Әйе, кемнәр генә үзенең туган ягын, туган авылын сагынмый икән! Хәзер хатирәләребезне яңартыйк, тарих битләренә күз салыйк.

       Укучы Әтәс авылы тарихын сөйли. Видеофильм күрсәтелә.

Әтәс авылына беренче кешеләр Әгерҗе районы Исәнбай авылыннан күчеп килгәннәр. Авыл халкы баштагы чорда урманнарны кисеп яккан, соңрак алар сирәкләнгәч, салам якканнар. Утын ягу бары тик бай хуҗалыкларда гына булган. Ә урманнарны бетерү белән халык сусыз да, болынсыз да калган. Авылда башта бер, аннары икенче мәчет салганнар. Йортларның тәрәзәләре карындыктан, ә кайбер өйләр яртылаш җиргә күмеп эшләнгән . Халыкның күпчелеге үз эшләрен бетергәч, байларда батраклык иткән. 1921 елда авылда бик каты ачлык булган. Аның өстенә 87 хуҗалык янып, бары тик 83 кенә хуҗалык исән калган.

       1930 елда Әтәс авылында колхоз төзелә. Аның беренче рәисе Хөрмәтуллин Хөсәен дигән кеше була. 1932 елларда наданлыкны бетерү буенча халыкны укыту башлана. Гани бай авылдан сөрелгәч, аның йорты мәктәп итеп төзелә.

    Укучы Апач авылы тарихы турында сөйли.

 Апач авылы 16 гасырда барлыкка килә. Беренче кешеләр Әгерҗе   районыннан килеп утыра. Анда патша генералы Апач яшәгән. Ул бик күп җир биләү белән бергә, бик күп терлек тә асраган. Нык ихтыярлы, үз сүзендә нык тора торган кеше булган. Үзе үлсә дә, соңыннан аның балалары, нәселе авылда калган.Шушы нәселдән туган балалар бабалары хөрмәтенә авылга Апач дип исем биргәннәр.

   1930елда Апачта беренче колхоз оешкан.1931 елда авыл халкы тулысынча колхозга кереп беткән.Аның председателе Шәрип авылы кешесе Хөснетдинов Шәйгәрдан була.

   1933 елда арт урамга бер бүлмәле мәктәп салалар.Анда Исәнбаев дигән кеше укыта.Аңынчы укытуны бай йортларында гына алып барганнар. Авылымның үз йолалары бар: каз өмәсе, килен төшерү, коръән укыту хәзер дә сакланган.

     Җыр. “Туган авылым минем”

Алып баручы. 1941 елда Бөек Ватан сугышы башлана. Безнең җирлектән генә дә Ватан сугышында 386   кеше катнаша. Аларның бүгенге көндә   7се    исән.

    Укучы шигырь сөйли.

Ул елларны ничек онытасың,

Ил язмышы кылыч йөзендә.

Ир-егетләр китте яу кырына,

Алып көче тоеп үзендә.

Ирләр китте, кызлар елап калды, 

Шаулап калды иген өлгереп.

Басу капкасына чаклы озата барды

Яше, карты, барысы өзелеп.

Ирләр китте, кызлар елап калды,

Елап калды күпме хатыннар.

Туйда кигән күлмәкләре калды,

Күпме бала калды, ятимнәр.

Алып баручы. Мин сезгә шушы батыр якташларыбызның берсе турында сөйләргә телим. (Тыныч кына көй агыла, алып баручы көй астында сөйли) 

     Әйе, Ватан сугышының дәһшәтле һәм фаҗигале көннәре елдан-ел ераклаша бара. Әмма халкыбыз күңелендә ул 1418 көн дәвам иткән сугыш хәзер дә саклана.

       Апач авылында туып-үскән Кәшбразый абый Шәйхразиев, сугыш башланганда     35 яшьлек ир, биш бала атасы була. Газизләрдән газиз балаларын, сөекле хатынын калдырып, 1941 елның июнендә ул сугышка китә. Аларны ат белән Пучыга илтеп куялар. Анда барганда, Ходайның  алдан белгертүе шулай булгангамы, Кәшбразый абый хатынының әзерләп җибәргән азык-төлек, эчке киемнәр салган төенчеге арбадан төшеп кала.Бу хәлне авылдашлары әйбәткә юрыйлар.”Менә күрерсең, Кәшбразый абый сугыш кырыннан исән-сау әйләнеп кайтачак,”- диләр. Юраганнары чыннан да юш килә. Кәшбразый абый авылга исән-сау әйләнеп кайта. Никадәр урау юллар кичеп, күпме михнәтләр чигеп...

      Алгы сызыкта барган сугышларның берсендә ул бер төркем сугышчылар белән бергә әсирлеккә эләгә.Шунда немецлар аларны, бер рәткә тезеп, миналанган кыр буйлап куалар. 3 ел гомерен әсирлектә үткәргән Кәшбразый абыйга , әнә шундый гомере кыл өстендә торган минутларны күп кичерергә туры килә. Анда күргән газаплы көннәре хакында ул бәет язып калдырган.Сугыштан соң бөтен көчен күмәк хуҗалыкны торгызуга, гаиләдә бала тәрбияләүгә багышлаган  бу тынгысыз сугыш ветераны инде вафат. Авыр туфрагы җиңел булсын.

   Укучы бәеттән өзек укый.

     Анда ята аяклары,

     Монда ята куллары.

     Адым саен үлеп ята

     Кемнең газиз уллары.

     Кәтлит урынына турый

     Миномет дигәннәре.

     Алма кебек егетләрнең

     Калды бит сөйгәннәре.

     Сугышларга кергән чакта

     Бик күп була барабыз.

     Ял итәргә чыккан чакта

     Бик аз булып калабыз.

     Күп авылны үтеп киттем

     Түшем белән шуышып.

     Инде калдым тоткынлыкта

     Ничә еллар сугышып.

     Түшем белән шуган чакта

     Авырткан бит билләрем.

       Билләремә түзәр идем

       Калды туган илләрем.

       Тамагыбыз кипкән чакта

       Су бирми тилмерттеләр

       Ашарга бирми бер нәрсә

       Коры сөяк кимерттеләр.

       Немецларның вәхшилеген 

       Күрер иде сукыр да.

       Биш-алты мең пленныйны

       Тутыргач бер чокырга.

       Чәчләремне алмадылар

       Калды инде үрергә

       Гомеркәем булган икән 

       Туган илне күрергә. 

Алып баручы. Бөек Ватан сугышы безгә ачы сабак булды. Шуңа Әфганстан, Чечня сугышы да өстәлде. Үзебезнең җирлектән дә аларны үз күзләре белән күргән , анда катнашкан егетләребез, әтиләребез бар. Хәмәдиев Мөхтәсәр, Хәмзин Илдар, Гәрәев      Фәнәвис, Хәмзин Алгинат, Бәдертдинов Илсур  абыйларның батырлыгына сокланмый мөмкин түгел. Хәзерге вакытта алар матур гына гаиләләр корып, күңелле генә итеп яши бирәләр.

             Җыр. “Авылдашлар”.

Алып баручы. Тормышларыбыз никадәр авыр булса да, кеше үз юлын, үз сукмагын таба. Авылда гомер, яшәеш дәвам итә. Халкым күңелендә үзләренең яхшылык, изгелекләре белән калган кешеләребез дә байтак.Колхозыбызның элекке рәисе Сафин Нәвис абыйның яшеллеккә гашыйк кеше булуын һичкем инкарь итмәс. Кайда гына хезмәт куйса да, үзеннән соң яшел һәйкәл калдырган кеше ул.Әйе , шул язлар килгән саен, яшелгә төренеп Әтәс каеннары юлчыларга хәерле юл теләп озатып кала. Алай гына да түгел, алар кешеләргә яшәү дәрте өсти. Чөнки алар төз, матур булып үстеләр. Әнә шулай яшеллеккә гашыйк кешеләрнең  күңелләре дә яшь, алдан күрүчән була торгандыр. Шулай булмаса, әлеге каеннар арасына ул кура җиләге, карлыган, алмагачлар утырттырыр  иде микән? Хәзер дә авыл халкы синең “сыеңнан” авыз итә , Нәвис абый. Тагын шунысы бар: авыл халкы, шәһәрдән кунакка кайткан кешеләр шушы каенлыктан күпме гөмбә әзерли.

      Хәзерге вакытта Нәвис абый Шәрип авылында яши. Инде күптәннән лаеклы ялда. 

     Балалар! Кешеләрне матурлыкка чакырып Нәвис абый каеннары әле озак шаулап утырсыннар. Без матурлыкка гашыйк булыйк, каеннарны рәнҗетмик, замана авырлыгын үз җилкәбезгә салмыйк.

            Җыр. “Гөлләрем”    

  Алып баручы.  Әйе, авылым яши, яңара. Татарларга хас булган гореф-гадәтләре, йолалары әле дә сакланган.Без мәктәптә аларны өйрәнәбез. “Үткәнен белмәгәннең- киләчәге юк” – ди халык. Нәсел шәҗәрәләребезне барлыйк, ата-бабаларыбыз рухын сындырмыйк!

      Тыйнак та син, тырыш та син

      Батыр да син, матур да син

      Киң күңелле татар кызы.

      Кояштан да иртә торып,

      Җиң сызганып,

      Зур эшләргә тотынасың 

      Оҗмах кызы.

             Ялгыз татар биюе башкарыла.

Алып баручы. Авылдашларыбыз арасында үзләренең гомерләрен  фәнгә багышлаганнары да бар. Сүзем филология фәннәре кандидаты Хисамов Олег Ришат улы хакында. (Видеофильм күрсәтелә)

     Ул 1975 елның 29 сентябрендә Актаныш районы Олимән авылында туа. Башлангыч белемне Олимән мәктәбендә ала, соңыннан Киров урта мәктәбендә укый. 1988 елда Әтәс урта мәктәбендә укуын дәвам итә. Аны уңышлы тәмамлап, 1992 елда КДУның татар филологиясе һәм тарихы факультеты студенты булу бәхетенә ирешә. Аспирантурада кала, соңыннан 2001 елда филология фәннәре кандидаты дигән исемне ала.
     Хәзерге вакытта КДУда диалектология, фонетика фәннәре укыта. Фәнни хезмәтләре бар. Мәктәп белән элемтәсен өзми.

     Хәзерге музыкаль сәламебез Казанда тел белеме өлкәсендә эшләүче галимебез Олег Ришатовичка багышлана. Бу җырыбыз аны иҗади уңышларга рухландырсын иде.

               Җыр. “Туган тел”.

Алып баручы.   Кем дөньяга кеше бүләк итә,

                             Ә кешегә якты дөньяны?

                             Тойгылары кояш кебек кайнар, 

                             Эретерлек гранит кыяны?

                             Кем күңеле тулган айдай серле

                             Язлар сыман назлы, ягымлы?

                             Шатлыкларын башкаларга бүлеп,

                             Кайгыларга түзем, сабырлы?

                             Кем куллары өйне, җирне ямьли,

                             Изгелеге үлчәү тапкысыз?

                             Ул, әлбәттә, яшәү чыганагы,

                             Тормыш яме,- әнкәй, хатын-кыз!

Бу шигырь юллары  авылыбызның иң хөрмәткә лаек хатын-кызы, иҗат белән шөгыльләнүче гүзәл зат Мәдинә Вәҗиевнага багышлана.

      Мәдинә Вәҗиевна хезмәт юлын Сәфәр җидееллык мәктәбендә башлый. Соңыннан Минзәлә педагогия училищесында укый, башлангыч класс укытучысы дигән исемне ала.

     Тормыш юллары аны Әтәс якларына ташлый. Күп еллар ул Апач башлангыч мәктәбендә укыта. Ул эшләгән чорда Апач мәктәбе укучыларга эстетик тәрбия бирү буенча районда алдынгылар рәтендә санала. Бу мәктәптән Әтәс мәктәбенә килгән балалар каллиграфияләренең матур булулары белән аерылып торалар.

    Бу чорда район мәгариф бүлеге мәктәптә укыту-тәрбия эшенең шактый алга китүен билгеләп үтә.Ә Мәдинә Вәҗиевна үзе республикада үткәрелгән укытучыларның 4 нче съездында делегат булып катнаша.

     Күп еллар буе ана теле укытучысы булырга хыялланган укытучы Алабуга педагогия институтын уңышлы тәмамлап, Әтәс сигезьеллык мәктәбендә эшли башлый. Укучыларга туган илгә, телгә мәхәббәт тәрбияләүдә зур хезмәт куя. Ул тәрбияләгән укучылар арасында аспирантура тәмамлаучылар, инженерлар, агрономнар, төрле һөнәр ияләре бар.

     Бүгенге көндә Мәдинә Вәҗиевна лаеклы ялда. Шулай булса да , мәктәп белән элемтәсен өзми, безнең белән очрашып, киңәшләрен җиткереп тора.Буш вакытларында шигырьләр иҗат итә.

     Сүз Мәдинә Вәҗиевнага бирелә.

    “Туган авылым урамы” исемле җыр башкарыла.

 Алып баручы Ф.Яруллинның “Туган ягы кирәк кешегә” шигырен укый.

Читтә йөргән чакта, сагындырып,

Керер өчен төнлә төшенә,

Зәңгәр таңлы, биек аяз күкле

Туган ягы кирәк кешегә.

Зур уңышлар яулап, заманалар

Матур бәя бирсә эшенә,-

Шатлыкларын ишеттерер өчен

Туган ягы кирәк кешегә.

Йөри-йөри күңле тупасланса,

Тузан кунса яшьлек хисенә,-

Бер сафланып килер өчен тагын

Туган ягы кирәк кешегә.

Яшәр өчен бетмәс көч алырга

 Олысына һәм дә кечегә,-

Мәхәббәтле, ямьле, мәрхәмәтле

Туган ягы кирәк кешегә. 

    Хөрмәтле укучылар, укытучылар, кунаклар!

Тормышыбызда нәфрәт уятырлык вакыйгалар очрап торса да, сокланып , яратып , горурланып сөйләрлек туган җиребез бар, табынырлык кешеләребез бар.

 Кешелек дәвам итә. Әле бездән соң да, буыннан-буынга матур җырларыбыз, күркәм эшләребез күчеп барыр.

 Көн артыннан көн туа. Кеше гомере аккан су кебек, искән җил кебек тиз генә үтеп тә китә. 

    Без дөньяда яшибез икән, үзебездән соң килгән буыннарга да аналарны олылау, туган җиребезне, туган телебезне, динебезне хөрмәт итү, табигатьне саклау кебек күркәм сыйфатларны, гореф- гадәтләрне яшь буынга түкми-чәчми тапшырырга, мирас итеп калдырырга тиешбез. 

